
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

INKLYUZIV O‘SISHNI TA’MINLASHDA 
XALQARO TAJRIBA VA UNI O‘ZBEKISTONDA 
QO‘LLASH IMKONIYATLARI
Raximov Eshmurod Normuradovich 
Toshkent davlat iqtisodiyot universiteti, 
Makroiqtisodiy siyosat va prognozlash kafedrasi dotsenti, i.f.f.d. (PhD) 
E-mail: e.rakhimov88@gmail.com 
ORCID ID: 0009-0005-5961-7683

Annotatsiya. Tezisda inklyuziv o‘sish tushunchasi, uni baholashning xalqaro yondashuvlari hamda ularni 
O‘zbekiston sharoitida qo‘llash imkoniyatlari tahlil qilinadi. Iqtisodiy o‘sish samaralarining aholining barcha 
qatlamlari va hududlarga yetib borishiga ta’sir etuvchi omillar, xususan, daromad va bandlik imkoniyatlari, 
sog‘liqni saqlash, ta’lim hamda moliyaviy xizmatlardan teng foydalanish masalalari ko‘rib chiqilgan. Xalqaro 
tashkilotlarning baholash yondashuvlari va ko‘p o‘lchovli kambag‘allikni baholash tajribasi umumlashtirilib, 
O‘zbekistonda kambag‘allik darajasining pasayishi, daromad manbalari tarkibi va hududiy farqlar tahlil qilingan. 
Tadqiqot natijasida inklyuziv o‘sishni mustahkamlash bo‘yicha ustuvor yo‘nalishlar asoslangan.

Kalit so‘zlar: inklyuziv o‘sish; kambag‘allik; ko‘p o‘lchovli kambag‘allik; bandlik; daromad tengsizligi; 
hududiy farqlar; xalqaro tajriba; O‘zbekiston.

Abstract. This thesis examines the concept of inclusive growth, international approaches to its 
assessment, and the opportunities for applying these approaches in Uzbekistan. It explores the factors 
influencing the distribution of economic growth benefits across different population groups and regions, with 
particular emphasis on income and employment opportunities, as well as equitable access to healthcare, 
education, and financial services. Drawing on the assessment frameworks of international organizations and 
international experience in measuring multidimensional poverty, the study analyzes poverty reduction trends, 
the composition of household income sources, and regional disparities in Uzbekistan. Based on the findings, 
priority areas for strengthening inclusive growth are identified and substantiated.

Keywords: inclusive growth; poverty; multidimensional poverty; employment; income inequality; regional 
disparities; international experience; Uzbekistan.

K I R I S H
Iqtisodiy o‘sish sur’atlari bilan bir qatorda aholi farovonligining oshishini ta’minlovchi ijtimoiy-iqtisodiy 

omillar ham muhim ahamiyatga ega. O‘sish samarasi daromadlar, ish o‘rinlari, sog‘liqni saqlash, ta’lim 
va moliyaviy xizmatlar orqali jamiyatning barcha a’zolari hamda barcha hududlarga yetib borgandagina u 
inklyuziv, ya’ni qamrab oluvchi o‘sish hisoblanadi. Shu sababli iqtisodiy siyosat endi faqat YaIM o‘sishiga 
emas, balki o‘sish imkoniyatlari va natijalarining adolatli taqsimlanishiga ham yo‘naltirilmoqda. Inklyuziv 
o‘sishga nisbatan xalqaro yondashuvlar farovonlikni ko‘p o‘lchovli tushunish asosida shakllangan: daromad 
bilan bir qatorda bandlik, sog‘liq va boshqa ijtimoiy ko‘rsatkichlar ham hisobga olinadi. Bu yondashuv 
mamlakatlar o‘rtasida taqqoslash imkonini beradi va siyosat choralarini manzilli belgilashga xizmat qiladi.

O‘zbekistonda so‘nggi yillarda yuqori iqtisodiy o‘sish kuzatilmoqda va kambag‘allik darajasi sezilarli 
pasaygan. Biroq aholining kambag‘allikka qaytish xavfi ostidagi qismi, hududlar o‘rtasidagi farqlar, bandlik 
sifati va yangi ish o‘rinlariga bo‘lgan ehtiyoj kabi masalalar inklyuziv o‘sish siyosatini chuqurlashtirish zaruratini 
ko‘rsatadi. Aholi sonining ortishi va urbanizatsiya jarayonlari sharoitida barqaror va sifatli bandlikni ta’minlash 
alohida ahamiyat kasb etadi. Shu bilan birga, xalqaro tajribada qo‘llaniladigan o‘lchov yondashuvlari va 
hududlarga manzilli yordam mexanizmlarini mahalliy sharoitga moslashtirish orqali inklyuziv siyosatning 
samaradorligini oshirish mumkin. Bu ushbu masalani ilmiy jihatdan o‘rganishning dolzarbligini belgilaydi.

Tezisning maqsadi inklyuziv o‘sishni ta’minlashga oid xalqaro yondashuvlarni umumlashtirish, 
O‘zbekistondagi hozirgi holatni ko‘rsatkichlar asosida baholash va xalqaro tajribani mahalliy sharoitda qo‘llash 
imkoniyatlarini aniqlashdan iborat.

Inklyuziv o‘sish iqtisodiy o‘sishning foydasi jamiyatning barcha qatlamlariga yetib borishini va barcha aholi 
guruhlari iqtisodiy faoliyatda ishtirok etish imkoniyatiga ega bo‘lishini nazarda tutadi. Ilmiy adabiyotlarda uning 
asosiy yo‘nalishlari sifatida ta’lim, sog‘liqni saqlash, mehnat bozori va moliyaviy xizmatlardan teng foydalanish 
ko‘rsatiladi; ushbu imkoniyatlardan teng foydalanish kambag‘allikni qisqartirishga ko‘maklashuvchi muhim 
omillardan biri sifatida baholanadi. Davlat siyosati, xususiy sektor tashabbuslari va xalqaro hamkorlik inklyuziv 
o‘sishni mustahkamlashning uch asosiy kanali hisoblanadi.

Xalqaro tashkilotlarning o‘lchov yondashuvida ko‘p o‘lchovli turmush darajasi ko‘rsatkichi qo‘llaniladi. Unda 
farovonlikni baholashda pul daromadi bilan bir qatorda sog‘liq (umr davomiyligi orqali) va bandlik (ishsizlik orqali) 
kabi pul bilan bevosita o‘lchanmaydigan ko‘rsatkichlar ham hisobga olinadi. Mazkur yondashuvning ahamiyati 
shundaki, YaIM o‘sishi bilan birga uning aholi farovonligiga qanday aylanishi ham kuzatiladi. 1-jadvalda 
yondashuvning asosiy o‘lchamlari va ularni O‘zbekiston sharoitida kuzatish mumkin bo‘lgan ko‘rsatkichlar 
umumlashtirilgan.

1-jadval. Inklyuziv o‘sishning o‘lchamlari va O‘zbekistonda ularni kuzatish ko‘rsatkichlari

O‘lcham Mazmuni O‘zbekistonda kuzatiladigan ko‘rsatkichlar

Daromad Aholi jon boshiga daromad darajasi va 
uning taqsimoti

Jon boshiga o‘rtacha oylik daromad; yuqori va quyi 
kvintil daromadlari nisbati; Jini koeffitsienti

Bandlik Ish bilan ta’minlanganlik va ish o‘rinlari 
sifati

Mehnat daromadining umumiy daromaddagi ulushi; 
barqaror bandlik ko‘rsatkichlari

Sog‘liq Aholi sog‘lig‘i va umr davomiyligi Sog‘liqni saqlash xizmatlaridan foydalanish 
imkoniyati

Ta’lim va moliyaviy 
xizmatlar

Bilim va moliyaviy resurslardan teng 
foydalanish

Ta’lim qamrovi, kichik biznes va aholi uchun 
moliyaviy xizmatlar

Hududiy tenglik Hududlar o‘rtasidagi farqlar Hududlar kesimida kambag‘allik darajasi; shahar va 
qishloq ko‘rsatkichlari

Manba: OECDning inklyuziv o‘sishni baholash metodologiyasi [1] va ilmiy adabiyotlar [5] asosida muallif 
tomonidan tuzilgan.

Ko‘p o‘lchovli kambag‘allikni baholash tajribasi bir qator mamlakatlarda qo‘llaniladi. Masalan, Vetnamda 
kambag‘allik faqat daromad bilan emas, ko‘p o‘lchovli mezonlar asosida aniqlanadi va natijalar hududlar 
kesimida e’lon qilinadi. 2022-yilda mamlakatda ko‘p o‘lchovli mezonlar bo‘yicha kambag‘al va kambag‘allikka 
yaqin xonadonlarning umumiy ulushi 7,52 foizni yoki taxminan 1,97 million xonadonni tashkil etgan. Hududlar 
o‘rtasida sezilarli tafovutlar kuzatilgan: shimoliy o‘rta tog‘li hududlarda bu ko‘rsatkich 21,92 foizni, janubi-sharqiy 
mintaqada esa 0,34 foizni tashkil etgan. Bunday hududiy tafovutlarni ochiq ko‘rsatish yordamni eng muhtoj 
hududlarga yo‘naltirish imkonini beradi.

O‘zbekistonda iqtisodiy o‘sish yuqori darajada saqlanmoqda: real YaIM o‘sishi 2024-yilda 6,7 foiz, 2025-
yilda esa 7,7 foizni tashkil etgan, 2017–2025-yillarda o‘rtacha yillik o‘sish taxminan 6 foiz bo‘lgan. Xalqaro 
valyuta jamg‘armasining 2026-yil iyunidagi prognoziga ko‘ra, iqtisodiy o‘sish 6,8 foizni, Jahon bankining 2026-
yil oktabrdagi prognoziga ko‘ra esa 7,9 foizni tashkil etishi kutilgan. Shu bilan birga, milliy kambag‘allik darajasi 
2021-yildagi 17,0 foizdan 2025-yilda 5,8 foizgacha pasaygan, bu 3,7 million kishining kambag‘allikdan chiqishiga 
mos keladi. Biroq yana 22 foiz aholi kambag‘allikka qaytish xavfi ostida qolmoqda. 2-jadvalda kambag‘allik 
dinamikasi keltirilgan.

2-jadval. O‘zbekistonda kambag‘allik darajasi dinamikasi (aholiga nisbatan, foizda)

Yil Kambag‘allik darajasi Izoh

2021 17,0 Boshlang‘ich daraja

2024 8,9 —

2025 5,8 2024-yilga nisbatan 3,1 foiz bandga past

Manba: O‘zbekiston Respublikasi Milliy statistika qo‘mitasi ma’lumotlari hamda Iqtisodiy tadqiqotlar va 
islohotlar markazi tahlili [3] asosida muallif tomonidan tuzilgan.

Hududiy kesimda kambag‘allikning eng katta pasayishi Jizzax (11,8 foizdan 5,8 foizgacha), Xorazm (11,9 
dan 6,7 gacha), Sirdaryo (11,3 dan 6,2 gacha), Qoraqalpog‘iston (10,8 dan 6,6 gacha) va Toshkent shahrida 

(7,3 dan 3,5 gacha) qayd etilgan. Shahar kambag‘alligi 8,6 foizdan 5,2 foizgacha, qishloq kambag‘alligi esa 9,2 
foizdan 6,4 foizgacha kamaygan. Shu bilan birga, kambag‘al aholining mutlaq soni eng ko‘p Samarqand (265 
ming), Farg‘ona (239 ming), Qashqadaryo (238 ming) va Andijon (214 ming) viloyatlarida to‘plangan. Umuman, 
taxminan 2,2 million kishi kambag‘allik chizig‘idan pastda yashaydi.

Daromadlar tarkibi ham inklyuziv o‘sish nuqtai nazaridan ijobiy o‘zgargan. 3-jadvalda daromad manbalari 
ulushi keltirilgan.

3-jadval. Aholi daromad manbalarining tarkibi (foizda)

Daromad manbai 2024 2025
Mehnat daromadi 67,7 72,6

Keksalik pensiyalari 12,2 11,8

Qishloq xo‘jaligidan daromad 12,7 10,1

Ijtimoiy yordam 2,2 1,6

Boshqa manbalar 5,2 3,9

Manba: Iqtisodiy tadqiqotlar va islohotlar markazining 2025-yil yakunlari bo‘yicha aholi daromadlari tahlili 
[3] asosida muallif tomonidan tuzilgan.

Mehnat daromadi ulushining oshishi aholi daromadlarida bandlikning roli ortib borayotganini ko‘rsatadi. 
Ijtimoiy yordam ulushining kamayishi ham daromadlar tarkibidagi mazkur o‘zgarish bilan bir vaqtda kuzatilmoqda. 
Yuqori va quyi kvintil daromadlari nisbati 6,3 baravardan 5,7 baravargacha, Jini koeffitsienti esa 0,35 dan 0,33 
gacha pasaygan. Aholi jon boshiga o‘rtacha oylik daromad 2,6 million so‘mni tashkil etgan.

Tahlil shuni ko‘rsatadiki, xalqaro tajriba O‘zbekiston uchun uchta asosiy yo‘nalishda foydali. Birinchidan, 
farovonlikni ko‘p o‘lchovli baholash: faqat daromad bo‘yicha emas, bandlik, sog‘liq, ta’lim va moliyaviy xizmatlar 
bo‘yicha ham muntazam kuzatuv yuritish tavsiya etiladi. Bunday kuzatuv kambag‘allikdan chiqqan, biroq yana 
unga qaytish xavfi ostidagi aholini ham aniqlash imkonini beradi.

Ikkinchidan, hududiy tafovutlarni ochiq ko‘rsatish va yordamni hududlar kesimida yo‘naltirish. Vetnam 
tajribasi kambag‘allikning hududlar bo‘yicha keskin farq qilishini ko‘rsatadi; O‘zbekistonda ham kambag‘al 
aholining mutlaq soni yirik viloyatlarda to‘plangani manzilli siyosatga ehtiyojni bildiradi. Uchinchidan, sifatli 
bandlikni ta’minlash: mehnat daromadi ulushining oshishi barqaror ish o‘rinlari yaratish va kichik biznesni 
qo‘llab-quvvatlash siyosatining muhimligini tasdiqlaydi.

Fiskal siyosat ham inklyuziv o‘sishning muhim vositasi hisoblanadi. Byudjet va soliq siyosati ijtimoiy sohani 
samarali moliyalashtirish, soliq yukini optimallashtirish va davlat xarajatlarini samarali yo‘naltirish orqali o‘sish 
imkoniyatlarini kengaytirishi mumkin. Xalqaro moliya tashkiloti baholarida soliq tushumlarining YaIMga nisbatini 
oshirish, imtiyozlarni qisqartirish va byudjet xarajatlari samaradorligini ko‘tarish zarurligi qayd etiladi; bu esa 
ijtimoiy xarajatlar uchun barqaror moliyaviy asos yaratadi. 4-jadvalda xalqaro tajribani qo‘llash yo‘nalishlari 
umumlashtirilgan.

4-jadval. Xalqaro tajribani O‘zbekistonda qo‘llash yo‘nalishlari

Yo‘nalish Xalqaro yondashuv O‘zbekistonda qo‘llash imkoniyati

Ko‘p o‘lchovli baholash Daromad, sog‘liq va bandlikni birgalikda 
o‘lchash

Kambag‘allik va farovonlikni ko‘p o‘lchovli 
ko‘rsatkichlar bilan to‘ldirish

Hududiy manzilli yordam Hududlar kesimida kambag‘allikni e’lon qilish va 
yordamni yo‘naltirish

Katta kambag‘al aholiga ega viloyatlarga ustuvor 
e’tibor

Sifatli bandlik Barqaror ish o‘rinlari va ko‘nikmalarni 
rivojlantirish Kichik biznes va mehnat daromadi ulushini oshirish

Moliyaviy inklyuziya Moliyaviy xizmatlardan teng foydalanish Aholi va kichik biznes uchun moliyaviy xizmatlar 
kengayishi

Fiskal asos Ijtimoiy xarajatlar uchun barqaror byudjet Soliq tushumlarini oshirish va xarajatlar 
samaradorligini ko‘tarish

Manba: OECD, IMF hamda inklyuziv o‘sish va fiskal barqarorlikka oid ilmiy tadqiqotlar [1–5] asosida muallif 
tomonidan ishlab chiqilgan.

Xalqaro tajribani qo‘llashda har bir mamlakatning iqtisodiy tuzilmasi, demografik xususiyatlari va 
institutsional sharoitlarini hisobga olish muhim ahamiyatga ega. Shu sababli yondashuvlar mahalliy sharoitga 
moslashtirilishi va ularning ta’siri muntazam baholanishi lozim.

X U L O S A  V A  T A K L I F L A R
O‘zbekistonda yuqori iqtisodiy o‘sish kambag‘allik darajasining sezilarli pasayishi (2021-yildagi 17,0 foizdan 

2025-yilda 5,8 foizgacha), mehnat daromadi ulushining oshishi va daromad tengsizligining kamayishi bilan 
birga kechmoqda. Shu bilan birga, aholining muayyan qismi kambag‘allikka qaytish xavfi ostida qolmoqda, 
hududlar o‘rtasida farqlar saqlanmoqda.

Xalqaro tajriba asosida quyidagi yo‘nalishlar ustuvor deb baholanadi: farovonlikni ko‘p o‘lchovli baholash 
tizimini joriy etish; hududlar kesimida manzilli yordam siyosatini kuchaytirish; Sifatli bandlikni ta’minlash hamda 
kichik biznesni qo‘llab-quvvatlash; moliyaviy xizmatlardan teng foydalanishni kengaytirish; ijtimoiy xarajatlar 
uchun barqaror fiskal asosni mustahkamlash. Mazkur chora-tadbirlarni kompleks amalga oshirish iqtisodiy 
o‘sish natijalaridan jamiyatning barcha qatlamlari foydalanish imkoniyatlarini kengaytirishga xizmat qiladi.

